
15 -ാം കേരള നിയമസഭ

13 -ാം സമ്മേളനം

നക്ഷത്ര ചിഹ്നം ഇല്ലാത്ത ചോദ്യം നം. 1121 11-02-2025 - ൽ മറുപടിയ്ക്

ധാതു ഖനനം

ചോദ്യം ഉത്തരം

ശ്രീ. പി.പി. ചിത്തരഞ്ജന്‍
ശ്രീ സജി ചെറിയാൻ

(മത്സ്യബന്ധനം, സാംസ്കാരികം, യുവജനകാര്യ വകുപ്പ് മന്ത്രി)

(എ) കേന്ദ്ര മൈനിങ് വകുപ്പ് പുറപ്പെടുവിച്ച ഓഫ്ഷോര്‍
ധാതു ഖനന ടെന്‍ഡര്‍ പ്രകാരം കേരളത്തിലെ

ഏതൊക്കെ തീരദേശ മേഖലകളിലാണ് ധാതു ഖനനം
നടപ്പിലാക്കുന്നത് എന്ന് പരിശോധിച്ചിട്ടുണ്ടോ;
ഉണ്ടെങ്കില്‍ അതിന്റെ വിശദവിവരം ലഭ്യമാക്കാമോ;

(എ) കേന്ദ്ര മൈനിംഗ് വകുപ്പ് പുറപ്പെടുവിച്ച ഓഫ്ഷോർ
ധാതു ഖനന ടെൻഡർ പ്രകാരം കേരളത്തിലെ

വർക്കല മുതൽ അമ്പലപ്പുഴ വരെ 85
കിലോമീറ്ററിലായും 3300 ചതുരശ്ര കിലോമീറ്റർ
വിസ്തൃതിയിലും പരന്നുകിടക്കുന്ന കൊല്ലം പരപ്പ് എന്ന
കൊല്ലം ഫിഷിംഗ് ബാങ്കിൽ ആണ് ആദ്യഘട്ടത്തിൽ

ധാതു ഖനനം നടപ്പിലാക്കുന്നത്.

സംസ്ഥാന മൈനിംഗ് ആന്റ് ജിയോളജി വകുപ്പില്‍
നിന്നുള്ള റിപ്പോര്‍ട്ട്‌ പ്രകാരം, 2002 ലെ ഓഫ് ഷോർ
ഏരിയാസ് മിനറൽ (ഡവലപ്മെന്റ് ആൻഡ്

റെഗുലേഷൻ) ആക്റ്റിലെ മാനദണ്ഡങ്ങളും

വ്യവസ്ഥകളും അവയിൽ 2023-ൽ വരുത്തിയ

ഭേദഗതി സംസ്ഥാനങ്ങളുടെ താത്പര്യങ്ങൾ
പൂർണ്ണമായും കണക്കിലെടുത്തിട്ടില്ല. ധാതു
സമ്പത്തിന്റെ ഖനനത്തിലൂടെ ലഭിക്കുന്ന റോയൽറ്റി
പൂർണ്ണമായും കേന്ദ്ര സർക്കാരിന് ഉള്ളതുമാണ്
(സെക്ഷൻ 16). മാത്രമല്ല 2023 ലെ ഭേദഗതിയിലൂടെ
(സെക്ഷൻ 5) സ്വകാര്യമേഖലയ്ക്ക് കൂടി
ഖനനമേഖലയിൽ പങ്കാളിത്തം

നൽകപ്പെട്ടിട്ടുള്ളതാണ്. ആക്റ്റിലെ പോരായ്മയും
പരിമിതികളും ആക്റ്റിന്റെ ഭേദഗതിയുമായി
ബന്ധപ്പെട്ടുള്ള അഭിപ്രായ സ്വരൂപണ വേളയിൽ
സംസ്ഥാനത്തിന്റെ ശക്തമായ വിയോജിപ്പ്
കേന്ദ്രത്തെ അറിയിച്ചിരുന്നു. കൂടാതെ ഓഫ്ഷോർ
ധാതുക്കളുടെ ഖനനവുമായി ബന്ധപ്പെട്ടുള്ള ആക്റ്റിന്റെ

ഭേദഗതിയിൽ പാരിസ്ഥിതിക ഘടകങ്ങളെ
പരിഗണിക്കുന്നില്ല എന്നുള്ളതും കേന്ദ്രസർക്കാരിന്റെ
ശ്രദ്ധയിൽപ്പെടുത്തിയിരുന്നു. മുൻപ് ജിയോളജിയ്ക്കൽ
സർവ്വേ ഓഫ് ഇന്ത്യ, ഇന്ത്യൻ ബ്യൂറോ ഓഫ്
മൈൻസ്, അറ്റോമിക് മിനറൽസ് ഡയറക്ടറേറ്റ്
എന്നീ കേന്ദ്ര സർക്കാർ സ്ഥാപനങ്ങളുടെ

മേൽനോട്ടത്തിൽ ആയിരുന്നു ഓഫ്ഷോർ
പര്യവേഷണങ്ങളും ഖനനവും നടന്നുവന്നിരുന്നത്.

എന്നാൽ 2023 ലെ ഭേദഗതിയിൽ (സെക്ഷൻ 5(2))
ഈ അധികാരം നീക്കം ചെയ്തിട്ടുള്ളതാണെന്നും
റിപ്പോര്‍ട്ട്‌ ചെയ്തിട്ടുണ്ട്. ടി വിഷയവുമായി ബന്ധപ്പെട്ടുള്ള

പ്രശ്നങ്ങൾ 11-01-2025 തീയതിയിൽ കൊച്ചി റിനായ്
ഹോട്ടലിൽ നടത്തിയ റോഡ് ഷോയിൽ കേന്ദ്ര
മൈൻസ് സെക്രട്ടറി ശ്രീ. കാന്തറാവു ഐ. എ. എസ്.
മുൻപാകെ ഇൻഡസ്ട്രീസ് പ്രിൻസിപ്പൽ സെക്രട്ടറി
അവതരിപ്പിച്ചിട്ടുണ്ട്. സംസ്ഥാനത്തിന്റെ നയപരമായ
നിലപാടും നിലവിലെ ആശങ്കകളും ഓഫ്ഷോർ
മിനറൽ ഡ്രെഡ്ജിംഗ് ഉയർത്താവുന്ന വിവിധ
പാരിസ്ഥിതികവും സാമൂഹികവുമായ വിഷയങ്ങളും
അറിയിച്ചിട്ടുണ്ട്. സംസ്ഥാനത്തിന്റെ താല്പര്യങ്ങൾ
സംരക്ഷിക്കുന്നതിനാവശ്യമായ നടപടികൾ കേന്ദ്ര
സർക്കാരിന്റെ ഭാഗത്തുനിന്നും ഉണ്ടാകണമെന്ന്
അഭ്യർത്ഥിച്ചിട്ടുണ്ട്. സംസ്ഥാനത്തിന്റെ ആവശ്യം

2025 ജനുവരി 19-ന് ഒറീസ്സയിലെ ഭുവനേശ്വറിൽ
നടന്ന അറുപത്തിനാലാമത് സെൻട്രൽ
ജിയോളജിക്കൽ പ്രോഗ്രാമിംഗ് ബോർഡിൽ ചർച്ചയ്ക്ക്
വരികയും കേന്ദ്ര ഖനി സെക്രട്ടറിയായ ശ്രീ.
കാന്തറാവു ഐ. എ. എസ്. ടി വിഷയത്തിൽ

കേരളത്തിന് ഉത്കണ്ഠയുള്ള കാര്യം അറിയിച്ചിട്ടുണ്ട്.
തുടർന്ന് നാഷണൽ ഇൻസ്റ്റിറ്റ്യൂട്ട് ഓഫ്
ഓഷ്യാനോഗ്രഫി എന്ന സ്ഥാപനത്തോട്,
ഓഫ്ഷോർ മൈനിംഗ് സംബന്ധിച്ച പാരിസ്ഥിതിക

വിഷയങ്ങൾ പഠിച്ച് റിപ്പോർട്ട് സമർപ്പിക്കുവാൻ
നിർദ്ദേശിക്കുകയും ചെയ്തിട്ടുണ്ട്.

(ബി) മത്സ്യമേഖലയെ സാരമായി ബാധിക്കുന്ന പ്രസ്തുത
ധാതു ഖനനത്തിലെ സര്‍ക്കാരിന്റെ എതിര്‍പ്പ്
കേന്ദ്രസര്‍ക്കാരിനെ അറിയിച്ചിട്ടുണ്ടോ; ഉണ്ടെങ്കില്‍
വിശദവിവരം ലഭ്യമാക്കാമോ?

(ബി) കടൽ ഖനനം ഏറെ സാമ്പത്തിക മുതൽമുടക്കും
സാങ്കേതിക പിൻബലവും ആവശ്യമുള്ള മേഖലയാണ്.
ഈ മേഖലയിലേയ്ക്ക് കടന്നുവരുന്നത് തീർച്ചയായും
വൻകിട കുത്തക കമ്പനികളായിരിക്കും. വൻകിട
കമ്പനികളുടെ ലാഭത്തിനായി പാവപ്പെട്ട
മത്സ്യത്തൊഴിലാളികളുടെ ജീവസന്ധാരണ മാർഗ്ഗവും
സാധാരണ ജനങ്ങളുടെ പോഷക സ്രോതസ്സും
ഇല്ലാതാക്കുന്നത് തീരപ്രദേശത്ത് അരക്ഷിതാവസ്ഥയ്ക്ക്

കാരണമാവും എന്ന കാര്യത്തിൽ സംശയമില്ല.
പ്രസ്തുത വിഷയം സംബന്ധിച്ച് സംസ്ഥാനത്തിന്റെയും

മത്സ്യത്തൊഴിലാളി സമൂഹത്തിന്റെയും ആശങ്കകൾ

ഫിഷറീസ് വകുപ്പ് കൃത്യമായി കേന്ദ്ര സർക്കാരിനെ
രേഖാമൂലം അറിയിച്ചിട്ടുണ്ട് (അനുബന്ധമായി

ചേർക്കുന്നു).

കടലിന്റെ അടിത്തട്ടിലെ ധാതു ഖനനം
ടെറിട്ടോറിയൽ മേഖല, പ്രത്യേക സാമ്പത്തിക മേഖല
(Exclusive Economic Zone), ആഴക്കടൽ മേഖല
എന്നിവിടങ്ങളിലാണ് നടക്കുന്നത്. ഈ പ്രദേശത്തുള്ള
കടൽ ഖനനം നമ്മുടെ നാട്ടിലെ കടൽ, കായൽ

മത്സ്യബന്ധന മേഖലയെ പൂർണ്ണമായും ഇല്ലാതാക്കും.
കടൽ ഖനനത്തിനായും മറ്റ് അനുബന്ധ
സൗകര്യങ്ങൾക്കുമായും തീരക്കടലിൽ എത്തുന്ന
നിരവധി കപ്പലുകൾ / ബോട്ടുകൾ എന്നിവ
മത്സ്യബന്ധനത്തിന് അസൗകര്യം സൃഷ്ടിക്കുകയും
തീരക്കടലിൽ പ്രവർത്തിക്കുന്ന

മത്സ്യത്തൊഴിലാളികളുടെയും അവരുടെ
യാനങ്ങളുടെയും സുരക്ഷയെ നേരിട്ട്
ബാധിക്കുന്നതിനും മത്സ്യത്തൊഴിലാളികളുടെ

തൊഴിലിടങ്ങൾ നഷ്ടപ്പെടുത്തുന്നതിനും ഹേതുവാകും.
അടിത്തട്ടിലെ ധാതു ഖനനം കടലിലെയും ഉൾനാടൻ
ജലാശയങ്ങളിലെയും മത്സ്യ ഉത്പാദനം ഗണ്യമായി
കുറയാനും കാരണമാവും. താരതമ്യേന വിലകുറഞ്ഞ
മാംസ്യ സ്രോതസ്സായ മത്സ്യത്തിന്റെ ലഭ്യത കുറവ്
പൊതുജന ആരോഗ്യത്തെ നേരിട്ട് ബാധിക്കും. ധാതു
ഖനനം കടലിന്റെ അടിത്തട്ടിൽ

അധിശോഷണാവസ്ഥയിൽ അടിഞ്ഞുകൂടിയ

വിഷവാതകങ്ങളെ സ്വതന്ത്രമാക്കുന്നതിന്
ഇടയാക്കുന്നു. ഇത് കടൽ ജലത്തിന്റെ

മലിനീകരണത്തിനും അതുമൂലം മത്സ്യങ്ങൾ

ഉൾപ്പെടെയുള്ള ജീവജാലങ്ങളുടെ വ്യാപകമായ
നാശത്തിനും കാരണമാകും. അതുപോലെ
അടിത്തട്ടിലെ ധാതു ഖനനം കടൽ ജലം
കലങ്ങുന്നതിന് കാരണമാകുന്നു. ഇത് കടലിലെ
പ്രകാശിത മേഖലയുടെ (കടലിലെ ജലത്തിൽ പ്രകാശ
രശ്മികൾ എത്തിച്ചേരുന്ന ആഴ പ്രദേശം)
ശോഷണത്തിന് ഹേതുവാകുന്നു. പ്രകാശിത
മേഖലയുടെ ശോഷണം കടലിലെ പ്രകാശ
സംശ്ലേഷണത്തിന്റെ തോത് (പ്രാഥമിക ഉത്പാദനം)
ഗണ്യമായി കുറയുവാൻ കാരണമാകുന്നു. കടലിലെ
പ്രാഥമിക ഉത്പാദനമാണ് മത്സ്യങ്ങൾ

ഉൾപ്പെടെയുള്ള സകല ജന്തു ജാലങ്ങളുടെയും
നിലനിൽപ്പിനുള്ള ആധാരം. അതിനാൽ കടൽ
വെള്ളത്തിലെ കലക്കൽ മൂലം മത്സ്യ ലഭ്യത നന്നേ
കുറയാനും കാരണമാകും.

